
ADABIY MEROSILMIY-ADABIY JARAYON

SHAHNOZAXON NAZAROVA,
filologiya fanlari doktori, dotsent

OSMONI FALAKLARDA

Kitob taqdimotlari adabiy jarayonni jonlantiruvchi, ijodkor va munaqqidlarni, yozuvchi 
va kitobxonlarni bog‘lab turadigan muhim halqa sanaladi. Bugungi kun kitobxonlari 
e’tiborini tortish uchun kitoblar noan’anaviy tarzda taqdim etilmoqda: nomlanishi, 

muqova bezaklari-yu taqdimotlari.
Joriy yilning 22-may kuni poytaxtimizdagi Renessans kinozalida taniqli adib, davlat va jamoat 

arbobi Xayriddin Sultonovning “Osmoni falaklarda” nomi kitobi taqdimoti bo‘lib o‘tdi. Taqdimot 
yuqori saviyada, eng muhimi, adibning ijodiy yo‘li, tutumlariga mos sharqona muhitda kechdi. 
Taqdimot taklifnomasi-yu dasturi, mehmonlarning kutib olinishi-yu izzat-ikromi ham ayni shun-
day. Tadbir fan, san’at, madaniyat, adabiyot vakillarini, ayni yo‘nalishlarda faoliyat olib borayot-
gan umidlarni yoshlarni birlashtirdi. 

Sahna bezaklari, vizual vositalar – tomoshabinni samolyot bortida kutib oldi. Bort kuzatuvchi-
lari tomonidan xizmat ko‘rsatildi, kitoblar tarqatildi. Olim, shoir, yozuvchi va san’atkorlarning har 
bir chiqishi kitob haqida, uning mazmun-mohiyati haqida ma’lumot berib turdi.

Uchuvchilar hayoti haqida hikoya qiluvchi ushbu moʻjaz kitob – uch hikoyadan iborat. Yerga 
Yaratganning o‘zga olamlaridan jo‘natilganimiz isbotimi – odam bolalari tinimsiz parvoz qilish 
ishtiyoqi bilan yonadi. Qanot yasaydi, samolyot, vertolyot, kosmik raketalarni ixtiro qiladi – o‘z 
avvaliga, yaratilish manzillariga qaytgisi keladi. Ammo biz endi Yer farzandlarimiz, azob-u qu-
vonchimiz ham shunga yarasha.  

Har uch hikoyada qahramonlar o‘ziga xos tabiati bilan yarqirab turadi, biri biriga qorishib ket-
maydi, ularning har birining nutqi ustida alohida ishlangan. Ularning hammasi yangi dunyodagi 
qadim axloq qonuniyatlarini, shafqatsiz adolatini his qilib turadi. Hikoyalar orqali ziyrak bir ziy-
olining nigohi bilan SSRning parchalanish-yu, buning mamlakatlar, inson taqdiriga qanday ta’sir 
etganini kuzatib turasiz. Nozik siyosiy qochirimlar, sim-sim aytilgan og‘riqlar – milliy og‘riqlar, 
sim-sim aytilgan kinoyalar ortida shafqatsiz dunyoga tik qarab turgan adib ko‘rinadi. 

Bu hikoyalar Sizga xalqaro yo‘nalishlarda, samolarni kesib parvoz qiladigan, ammo taqdir 
chizig‘idan yuqori ko‘tarila olmagan odam bolalari haqida so‘zlab beradi. Siz ham o‘qing, adabiy 
zavqimizga sherik bo‘ling.


